
Letsatsi  ke  le  leholo  ho  Disebo,  batho  ba  kena  ka  bongata  holong  ya  lekeishene  la  Jouberton,  ke  moo  mooki  enwa  ya  tlotlehang  a  kgethileng  ho  ya  tshwarela  moketjana  oo  wa  pulo  ya  mokgatlo  wa  hae  teng.  Mokgatlo  ona  wa  hae  ke  o  kgahlanong  le  tlhekefetso  ya  basadi  le  bana.  Mme  mokgatlo  ona  wa  Disebo  o   bitswa  “Fasa  mose  Mosadi”  Ee,  morero  wa  o  na  ke  ho  fedisa  manyofonyofo  ano.  Ebile   o  kgothaletsa  banana  le  basadi  hore  ba  fase  mese  e  tiye  ba  lwantshe  tlhekefetso  e  tlang  e  tobane  le  bona. Le  ho  utulla  mahlatsipa  hore  a  tle  a  fumantshwe  pholo,  le  ho  thojwa  maikutlo. 

Ke  mokoloko  wa  banana  le  basadi  mane  monyakong  wa  holo,  Disebo  o  eme  pela  monyako  o  ntse  a  ba  aka  ha  ba  ntse  ba  kena.  Ka  nnete  ba  bontsha  ba  thahaselletse  ho  utlwa  pale  ya  mooki  Disebo  le  ho  mo  tshehetsa  kapa  hona  ho  ba  ditho  tsa  mokgatlo  wa  hae.  Disebo  o   ba  tshepisitse  ho  ba  phethela  pale  ya  bophelo  ba  hae.  Le  yena  ke  e  mong  wa  mahlatsipa  a  tlhekefetso,  mme  ke  yona  ntho  e  entseng  hore  a  be  le  tjheseho  ya  ho  bula  mokgatlo  wa  ho  tshwana  le  o  no.  Hobane  ha  a   batle  ho  bona  ba  tlang  ka  morao  ba  feta  moo  a  fetileng  teng.  Ebile  sello  sa  hae  se   ho  barwetsana  haholo,  le  le  ntswe  la  hae  o  le  ntshetsa  bakeng  sa  polokeho  ya  batjha.  

Ho   beuwe  mekgokgoula   ya  dipitsa  mane  ifo,  dipitsa  di  tshwerwe  ke  Mmatshepo  le  metswalle  ya  Disebo  ya  baoki.  Ba o  ke  basadi  beo  e  leng  kgale  ba  mo  eme  nokeng,  ho  tloha  qalong  ya  dintho.  Disebo  o  ile  a  hla  a  ba  jwetsa  hore  ha  batle  batho  ba  mamele  pale  ya  hae  ka  maphako  a  ubang, ke  tjena  a  ba  etseditseng  sa  ho  ja.  Holo  e  se  e  tletse  tswete,  ka  banana  le  basadi,  ke lehomm”  homm”  hwa  kgaseletswa.  Disebo  a  tloha  monyako  a  hata  sa  kwekwe,  o  ya  mane  sethaleng.  A  qala  pele  ka  ho  thetha  sekgohlela,  ‘Ke  kopa  le  nkadime  ditsebe  tsa  lona  hleng  {  Ke  disebo  eo  o  bua  ka  pososelo,  ebile  o  phahamisitse  letsoho. Mme  hwa  thola  hware  kgekgenene.}   

E  re  ke  qale  pele  ka  ho  dumedisa  bohle  ba  tlileng  moketjaneng  ona  wa  pulo  ya  mokgatlo  wa  ka,  oo  sepheo  sa  ona  e  leng  ho  lwantsha  tlhekefetso  kgahlanong  le  banana  le  basadi.  Ke  sa  qetile  ka  ditumediso,  e  re  ke  hle  ke  wele  tabeng.  Hobane  nako  e  se  e  lekane  motinyane.  { Disebo  o  bua  jwalo  a  ntse  a  ba  hadima  ka  pososelo}   

Kgolong  ya  ka,  ke  hotse  ke  le  ngwana  ya  mamelang,  ke  mamela  ha  batho  ba  baholo  ba  nkgalemela.  Ebile  ke  ne  ke  ikokobeditse  haholo,  ke  hloile  dintho  tse  hlabisang  dihlong.  Lapeng  heso  re  ne  re  le  bararo  bana,  e  le  bo  abuti  ba  ka  ba  babedi  ho  tloha  moo  e  be  e  ba  nna  kgorula  ngwana  o  fela.  Ntate  e  ne  e  le  motho  ya  ratang  thuto  haholo,  ebile  o  ne  a  se  a  hlokometse  hore  dinako  di  ya  fetoha.  Dilemo  tse  tlang  ha  di  na  tshwana  le  tsa  mehleng  ya  bona, thuto  e  tla  be  e  le  yona  thebe  e  tshireletsang  setjhaba.  

Empa  hodima  ho  le  jwalo  bo  abuti  ba  ka  ba  ile  ba  mo  swetsa,  ba  tlohella  sekolo  ka  sehlopha  sa  bo  robong,  bobedi  ba  bona.  Ya  ba  ba  nka  qeto  ya  ho  ya  lebollong.  Abuti  wa  ka  e  moholo  e  leng  letsibolo  la  lapeng,  o  ile  a  kgetha  ho  ya  kwana  merafong  moo  ntate  a  neng  a  sebetsa  teng.  Ha  e  le  ya  mohlahlamang  yena,  e  ne  e  le  motjodi  wa  dikgomo  tsa  lapeng.  

Ntate  tshepo  ya  hae  o  ne  a  e  lebisitse  ho  nna,  o  ne  a  hlokometse  hore  ke  rata  thuto  ka  pelo  ya  ka  yohle.  Ebile  o  ne  a  rata  ho  nreneketsa  a  mpitsa  ka  mabitso  a  ratehang.  O  ne  a  rata  ho  mpitsa “ Angel”  Tjhee,  lerato  la  ntate  e  ne  e  le  le  kgaphatsehang  ha  a  ya  a  ntibile.  Ebile  ke  ne  ke  na  le  ho  nahana  hore  o  nthata  hobane  a  re  ke  nna  feela  ngwanana  too,  ka  monwana  lapeng. Empa  e  ne  e  se  ntate  feela  kapa  mme  ya  nthatang.  Le  batho  ba  motseng  moo  ba  ne  ba  nthata,  ebile  ba  ne  ba  bona  ke  le  ngwana  ya  ikokobeditseng  ya  ratang  thuto  le  ho  hlompha  batho  ba  baholo.  Ha  ngata  ba  ne  ba  kgothaletsa  bana  ba  bona  ba  banana  ho  ka  nka  malebela  ho  tswa  ho  nna.  Ebile  ba  ba  kgothaletsa  ho  tsamaya  mehlaleng  ya  ka.  

Tabatabelo  ya  ntate  e  ne  e  le  ho  mpona  ke  le  titjhere  kapa  ngaka,  seo  e  ne  e  le  se  a  se  labalabelang  ka  matsatsi  oohle.  Hobane  taba  ya  hoba  ngaka  o  kile  a  utlwa  ke  bua  ka  yona.  Ka  fela  ka  se  moswetse  ka  phethela  sehlopha  sa  ka  sa  leshome,  ebile  ke  se  otlela  hodimo  ka  maemo  a  phahameng.  Lengolo  la  ka  la  sehlopha  sa  leshome  le  ne  le  ntumella  ho  ka  kena  hohle  ditsing  tsa  thuto  e  phahameng.  Mme  seo  se  ile  sa  nthabisa  haholo,  hobane  ke  ne  ke  se  ke  entse  kopo  ya  ho  amohelwa  kwana  Wits  University.  Ke  setsi  sa  thuto  e  phahameng  se  neng  ke  utlwelletseng  ka  sona  hore  se  hantle  bakeng  sa  ho  ithutela  bongaka  ho  sona.  

Lapa  leso  le  ne  le  thabile  haholo,  ba  nthabetse.  Ebile  ba  ne  ba  thabetse  hore  ke  ilo  ithutela  bongaka  kwana  Gauteng  setsing  se  seholo  sa  thuto.  Mme  o  ne  a  thabile  hoo a  ileng  a  qetella  a  qoqetse  bo-mme  ba  motseng  mono,  hore  ke  ilo  ithutela  bongaka.  Ha  ke  ne  ke  tsamaya  mmileng  mane,  dithaka  tsa  ka  di  ne  di  nyarela  ka  difesetere.  Ha  e  le  bo-mme  ba  motseng  mono,  o  ne  o  tla  utlwa  ba  ntse  ba  seba  ba  re  ‘Ke  ngwana  Mmataelo  eo?  Re  utlwile  hothwe  o  ilo  ithutela  bongaka  kwana  Gauteng’  E  ne  e  se  e  le  bophelo  boo  ke  seng  ke  bophela.  Hobane  ke  ne  ke  makaditse  batho  ba  motse  wa  heso,  ke   le  ngwana  wa  pele  wa  ho  ya  ithutela  bongaka  moo  motseng  wa  heso.  Mme  seo  se  ile  sa  mphetola  naledi  ya  motse  wa  oo  wa  heso,  ho  fihlella  letsatsi  la  hore  ke  tsamaye  le  fihla. 

KAROLO  YA  1:  DISEBO  O  TLOHA  HA  HABO 

Mohla  letsatsi  leo,  ke  ile ka  tsoha  e  sa  le  ka  matjeke.  E  se  hobane  ke  thabile  haholo,  e  le  ka  lebaka  la  hore  ke  ne  ke  tshwenyehile  ka  tsa  moo  ke  yang  teng.  Ha  e  sa  le  e  le  nna  ha  ke  so  dule  ke  le  mong,  ka  ntle  ho  batswadi  ba  ka  le  bo  abuti  ba  ka.  Ke  ne  ke  batla  ke  tshohile  empa  ke  sa  batle  hore  mme  a  mpone,  hobane  seo  se  ne  se  ka  motshwenya  haholo.  E  ile  ya  re  ha  ke  nyarela  ka  motsheo  ka  fumana  mme  a  le  maphathephathe,  a  ntukisetsa  mofao.  Hobane  nna  ke  ne  ke  ntse  ke  paka  diphahlo  tsa  ka  ka  mokotleng  ke  le  ka  hara  phaposi  ya  ka  ya  ho  robala.  Mme  o  ne  a  thabile  haholo  ebile  a  bina  difela.  Ya  re  ke  sa  atamela  pela  hae,  a  fihla  a  nqhautsa  ka  letsoho   a  re  ke  mothuse  ho  arabela  difela  tsa  hae  tseo a  di  binang.  Hobane  yena  e  ne  e  le  sephokudi,  mme  a  hloka  motho  ya  ka  arabelang  hore  sefela  seo  sa  hae  se  mo  natefele.  

Hee”  banana,  sefela  seo  mme  a  neng  a  se  rata  haholo  ke  sa se  hopola  hantle.  Hobane  sefela  seo  sa  mme  e  ile  ya  ba  seikokotlelo  sa  ka  ho  leba  Gauteng.  Bo- abuti  ba  ka  le  ntate  ba  tsoswa  ke  sefela  sa  “ke  na  le  modisa”  Re  seotla  ka  noto  e  hodimo,  mantswe  e  le  a  phefa.  Hee”  basadi,  ha  ne  le  le  teng ,  le  lona  le  ne  le  tla  kgahlwa.  {Disebo  o  bua  jwalo  a  ba  hadima  ka  pososelo} Ntate  le  bo  abuti,  ba  tsoha  ba  potlakile,  ba  nahana  hore  phutheho  ya  kerekeng  e  tlile.  Hobane  ba  ne  ba  qala  ho  utlwa  re  bina  jwalo  mono  lapeng,  ba  tseba  re  bina  kerekeng  feela.  Yare  ha  ba  hlaela  ba  fumana  e  le  nna  le  mme.  Ebile  sefela  seo,  re  ne  re  se  re  se  otlela  ka  marameng.  Mme  o  ne  a  se  a  qetile  ho  pheha,  ke  lokela  hore  ke  hlape  ke  kene  tseleng. 

Ntate  o  ne  a  thabile  haholo,  a  sa  kgaotse  ho  nreneketsa  a  mpitsa  ngaka  Disebo  Mosala.  Ke  ile  ka  potlaka  ka  hlapa,  ha  ke  qeta  ka  tswa  ke  se  ke  le  dithoto  ka  phaposing  ya  ka  ya  ho  robala.  Bo-abuti  ke  ha  ba  nthusa  ho  njarisa  merwalo,  ho  tloha  moo  ra  kena  tseleng  e  yang  seemelong  sa  makoloi.  Ke  ile  ka  tswa  ka  hara  motse  e  le  metlatse,  bahaisane  ba  ntse  ba  re  ‘Tsela  tshweu  Disebo,  re  o  lakaletsa  mahlohonolo  moo  o  yang  teng.  Re  motlotlo  ka  wena’   Ke  ne  ke  utlwa  ke  tshohile,  empa  e  ile  yare  ha  ke  utlwa  mantswe  a  jwalo  ho  tswa  ho  bahaisane  ka  utlwa  ke  tlelwa  ke  morolo.  

Koloi  ya  baeti  e  ne  e  se  e  fihlile,  ka  kena  ka  hara  yona  ke  keleketla  meokgo  marameng  ke  ho  bona  mme  le  ntate  ba  nthabetse  jwalo.  Le  pele  ke  kwala  lemati  la  koloi,  ba  qala  ba  hoeletsa  ka  mantswe  a  phefa  ‘Tsamaya  hantle  Disebo,  O  re  etse  motlotlo’  Meokgo  e  ne  e  theoha  marameng  ha  ke  utlwa  mantswe  ao,  ka  nako  eo  koloi  e  furalla  motse.  Ka  tsamaya  ke  hetlile  morao  ke  shebile  dithaba  tsa  haeso  botle,  Qwa-Qwa  pelesa  ha  e  thobe  ho  thoba  e  sa  tsebeng  letho.  Le  pelo  ya  ka  e  ile   ya  ya  mafisa  ha  ke  neha  motse  wa  heso  sekotlo.  

Hora  e  ne  e  le  ya  bo  robedi  hoseng  ha  ke  tloha  haeso,  empa  ile  ya  re  ha  e  re  hora  ya  pele  motshehare  wa  ha  mmamorao,  ke  be  ke  kena  Gauteng,  motse-moholo  Johannesburg.  Toropo  e  phetheselang  jwalo  ka  Johannesburg  ke  ne  ke  qala  ho  e  bona.  Ke  ne  ke  bona  letshwele  la  batho,  ba  ya  hodimo  le  tlase.  Ka  ba  ka  utlwa  ke  kenwa  ke  letswalo,  empa  ka  tiisa  pelo  ka  leba  kampong  ya  baithuti  ba  Wits  University.  Hobane  ke  ne  ke  se  ke  kopile  bodulo  teng.  Malome  Tshepo  o  ile  a  hla  a  etsa  bo-nnete  ba  hore  ke  fumana  sebaka  mono.  Seo  ke  sebaka  se  batswadi  ba  ka  ba  neng  ba  tshepa  hore  se  bolokehile  bakeng  sa  hore  nka  dula  teng  ke  le  mong.  

KAROLO  YA  2:  DISEBO  GAUTENG 

E  ile  ya  re  ha  ke  kena  kampong  ya  sekolo,  ka  fumana  le  teng  ho  ntse  ho  tshwana  le  morao  mane  mokgubung  wa  toropo  ya  Johannesburg.  E  ne  e  le  letshwele  la  baithuti  ba  ya  hodimo  le  tlase,  ka  ba  ka  qetella  ke  behile  dithoto  fatshe  ke  ho  tshoha.  Baithuti  ba  ne  ba  ntse  ba  mpheta  mono,  e  le  merabe  e  mengata.  Barwetsana  ba  apere  marikgwe  ba  sutudutse  dibono,  ba  di  isitse  morao.  Ba  ntshitse  difikara,  meriri  ba  e  entse  metjopi.  

Ka  mora  metsotso  e  se  mekae  ke  eme  mono,  ka  bona  baithuti  ba  babedi  ba  kena  ba  le  merwalo  eka  le  bona  ke  hona  ba  fihlang.  Ka  nka  qeto  ya  ho  ba  sala  morao.  Seo  ba  neng  ba  se  etsa  ke  ne  ke  se  etsa.  Ho  fihlella  dintho  tsa  ka  di  ba  hantle,  lenna  ke  fumana  phaposi  ya  ka.  Empa  ke  ile  ka  hla  ka  jwetswa  hore  hona  le  moithuti  eo  ke  tlo  arolelanang  phaposi  le  yena.  Ka  se  senye  nako  ka  hla  ka  itlhahanella  ho  ya  phaposing,  hobane  ke  ne  ke  se  ke  kgathetse  ke  morwalo  oo  ke  neng  ke  o  jarile.  

Ke  ile   ka  phaqola  ke  ya  hodimo  le  tlase  ke  sa  tsebe  hore  phaposi  ya  ka  e  lehlakoreng  le  fe  la  kampo  eo.  Ka  ba  ka  qetella  ke  eme  tlekelele  ke  sa  tsebe  hore  ke  lebe  kae.  Ke  sa  eme  ke  itshwere  hlooho  hwa  fihla  abuti  emong,  mme  o  ne  a  bontsha  a  le  mosa,  a  nthusa  hore  ke  fumane  phaposi  ya  ka.  Ha  ke  fihla  phaposing  ka  fumana  ho  sa  notlelwa  ho  busuwe  monyako.  Moo  ke  reng  ka  kokota,  monyako  ke  ha  o  buleha!  ’Dumela , lebitso  la  ka  ke  Karabo. Ekaba  ke  wena  room  mate  ya  ka?’  Ke  ne  ke  maketse  ebile  ke  felletswe  ke  mantswe,  ka  homa  ka  hlooho  ho  bontsha  hore  ee,  ke  nna.  

Hee”  basadi!  Ke  ne  ke  qala  ho  bona  ngwanana  ya  jwaalo  a  le  pela  mahlo  a  ka.  Batho  ba  jwalo  re  ne  re  ba  bona  dithelevesheneng  kapa  dikoranteng  tse  hlahisitseng  ditshwantsho  tsa  bo  mmabotle.  Meriri  e  ne  e  le  melelele  eka  moetse  wa  pitsi, dintshi  e  le  tse  telele  tsa  maiketsetso.  Letlalo  la  hae  le  le  borethe,  a  sena  le  ha  ele  lekgopho.  Mose  o  ne  a  apere  o  mokgutshwane  ba  kgutlela,  manala  a  le  malelele  a  le  metako.  Ha  a  tshwara  e  ne  eka  menwanwa  e  bohloko.  

Karabo  o  ile  a  bua  jwalo  a  sentse  a  nkukisa  merwalo,  ho  tloha  moo  ra  kena  ka  hara  phaposi.   A ba  a  mpontsha  moo  ke  lokelang  ho  beha  dintho  tsa  ka  teng.  E  ne  e  se  e  le  ha  mmamorao  lenaka  le  matha  le  shebile  hora  ya  bohlano.  Hee”  banana,  ke  ne  ke  tshaba  le  ho  qoqa  le  Karabo,  kapa  ho  mo  botsa  ka  ho  itseng.  Ke  bona  e  le  motho  wa  maemo  a  phahameng,  eka  o  tshwanelwa  ke  ho  bua  senyesemane  feela.  Ya  ba  kentse  ke  tshwaratshwara  mokotla  ke  kobile  hlooho,  Karabo  le  yena  o  ne  a le  maphathephathe  a  itlotsa  ditlolo  tsa  hae  tsa  sefahleho.  A  tonetse  seipone  mahlo  ebile  a  binela  ka  marameng.    

Le  ha  ke  mosheba  ke  ne  ke  moutswa,  ke  mo  re  hadi”  ka  mahlo,  ho  tloha  moo  ke  be  ke  itshwarisa  mokotla.  Ka  mora  metsotso  e  se  mekae  Karabo  ke  ha  a  njwetsa  hore  ho  sa  na  le  moo  a  yang  teng,  o  tla  kgutla  mantsibuya  ha  letsatsi  le  sunya  nko  mobung.  Ho  tswa  hwa  Karabo  ho  ile  hwa  etsa  hore  ke  kgone  le  ho  hema.  Hobane  ke  ne  ke  tshaba  le  ho  kgohlela.  Ka  ntsha  fono-fono  ka  founela  mme  e  le  ho  motsebisa  hore  ke  se  ke  fihlile  hantle  Gauteng.  Mme o  ile   a  thaba  haholo  ha  a  utlwa  hore  ke  fihlile  ke  bolokehile.  Ho ne  ho  utlwahala  lerata  la  hae  feela  mohaleng  a  ntse  a  hoeletsa  bo-abuti  hore  ba  tle  ba  tlo  bua  le  nna.  Hee”  banana,  mme  dihora  tse  mmalwa  feela  ke  le  siyo  hae  mono  o  se  a  re  o  nkgopotse!  

Ha  ke  qeta  ho  bua  ka  fono-fono  letsatsi  le  ne  le  se  le  sunya  nko  mobung,  ho  setse  mahlasedi  a  lona  feela.  Lephako  le  ne  le  se  le  uba,  empa  pelo  e  le  ntsho  e  hana  ha  ke  ja  hobane  menahano  ya  ka  e  ne  e  le  hole.  Mofao  oo  mme  a  neng  a  mphehetse  ona  o  ne  o  ntse  o  setse,  ke  ile  ka  o  kgwatha-kgwatha  feela  tseleng  ho  tloha  moo ka  o  behela  kwana.  Ya  ba  ke  ntse  ke  rabaraba  ka  hara  phaposi  jwalo  ka  sethole  se  tjheswa  ke  lehe,  ebile  ke  ntse  ke  hlwedisa  ka  fesetere.  Ka  hobane  ke  ne  ke  le  mokatong  wa  bobedi  wa  moaho  o  no,  ke  ile  ka  sheba  batho  ha  ba  ntse  ba  ya  hodimo  le  tlase.  Shwalane  ya  ba  ya  tshwara  ke  ntse  ke  sa  tsitsi  menahanong.  Ka qetella  ke  ntshitse  dijo,  empa  ka  dikgwatha-kgwatha  hape  ke  habile  ho  robala.  

Hara  mpa  ya  bosiu  ke  ha  ke  utlwa  Karabo  a  kena,  ke  ne  ke  sa  tswa  phaphama,  hobane  ke  ne  ke  sitwa  ke  ho  robala  batho  ba  ntse  ba  ya  hodimo  le  tlase  kantle.  Le ka  baka  la  hore  e  ne  e  le  letsatsi  la  ka  la  pele  ke  robala  moo.  Ka  mora  hore  Karabo  a  kene  ke  ha  ke  ya  ka  sephume  sa  boroko.  Ha  ke  phaphama  e  ne  e  se  e  le  hoseng ,  hora  e  le  ya  botshelela.  Ke  ne  ke  lokela  ho  ya  ithipota  ho  dileketjhara  tse  rutang  dithuto  tseo  ke  tlilong  ho  ithutela  tsona.  Empa  nako  e  neng  e  beuwe  e  ne  e  le  hora  ya  borobedi  hoseng,  ke  yona  nako  ya  ho  kopana  le  baithuti  mmoho  le  nna.  Ke  ha  ke  di  raha  hang,  ebile  ke  fehla  lesheleshele  la  mabele.  Ke  batla  hore  ha  ke  tswa  hlapa  ke  fumane  le  fodile,  le  se  le  sa  tjhese.  

Karabo  o  ile  a  utlwa  feela  ke  se  ke  motsitsinya,  hore  bosiu  bo  sele.  Hobane  o  la  hla  a  nkopa  hore  ha  ke  tsoha  ke  tle  ke  mo  tsose.  Karabo  le  yena  o  ile  a  tsoha  a  itukisa  ho  tloha  moo  ra  kena  tseleng.  Ke  ne  ke  sa  tsebe  moo  ke  lokelang  ho  ya  teng,  jwale  Karabo  ke  yena  a  neng  a  ntshepisitse  hore  o  tla  ya  ho  mpontsha.  Ke  ile  ka  tswa  ke  setse  Karabo  morao  ke  ikentse  mohatla  wa  hae.  Hobane  o  ne  a  bonahala  a  le  masene,  ebile  eka  ha  ho  ntho  eo  a  sa  e  tsebeng mono.  Ho  tloha  mohla  letsatsing  leo  e  ile  ya  ba  qaleho  ya  setswalle  sa  ka  le  Karabo.  

Ha  dibeke  dintse  di  tsamaya  ho  latela  matsatsi  ho  kodumela,  ho  be  ho  etswa  monate  mono  kampong  ya  sekolo.  Ho  ne  ho  tlile  dibini  tse  ngata  tsa  mmino  e  fapafapaneng,  mme  Karabo  a  nkopa  hore  ke  tsamaye  le  yena,  dinwamaphodi  di  tla  rekwa  ke  yena.  Ka  hobane  ha  se  hole  ke  hona  moo  kampong,  ka  se  qeeqee,  Ka  hla  ka  dumellana  le  yena.  Karabo  o  ne  a  bua  ka  ntho  e  salletsweng  ke  matsatsi  a  mabedi  hore  e  etsahale.  Ya  ba  ra  qala  re  ba  maphathephathe  re  itukisetsa  mohla  letsatsi  la  monene.  Karabo  o  ile  a  phenyokolla  a  shebana  le  mose  o  tla  ntshwanela  meseng  ya  hae.  Hobane  ha  e  le  marikgwe  a o  a  hae  a  makgutshwanyane  a  hlahisang  ditshwinyetso,  ke  ile  ka  hla  ka  a  latola.  

Ke  sa  hopola  hantle,  e  ne  e  le  kgweding  ya  Hlakola,  e  elella  ho  kodumela.  E  le  moqobelo  wa  mafelo  a  beke.  Baithuti  ba  ne  ba  thabile  haholo,  ba  ya  hodimo  le  tlase,  ba  tletse  nyakallo.  Le  rona  re  ne  re  thabile,  empa  nna  ke  ne  ke  ntse  ke  na  le  letshohonyana  hobane  e  ne  e  le  kgetlo  laka  la  ho  qala  ke  ya  moketjaneng  o  kang  o  no.  Hape  ntho  eo  e  neng  e  ntshosa  ke  hore  tsena  tsohle  di  tlo  etsahala  ka  phirimana.  Ke  lahla  ka  bona  nako  leqepheng  le  bapatsang  moketjana  o  no  wa  bona,  hore  dintho  di  tla  hle  di  qale  mantsibuya  ka  hora  ya  botshelela.  

Karabo  e  ne  e  le  motho  eo  e  reng  ha  hlaha  a  batle  ho  utlwa  batho  ba  kgotsa.  E  le  motho  ya  ratang  dintho  tse  ntle,  o  hanne  feela  letsatsi  leo  le  fihla  ngwanana  a  nhena-hena  moriri.    Karabo  o  ne  a  thabile  ebile  a  ntse  a  bina  e  nngwe  ya  pina  eo  a  e  ratang,  e  tlo  binwa  ke  emong  wa  dibini  tse  tla  beng  di  le  teng.  Ka  nnete  o  ne  a  shebahala  a  phuthuluhile  hobane  tsena  tsohle  ha  di  ntjha  ho  yena,  ebile  o  ne  a  nkgothaletsa  hore  ke  be  jwalo  ka  yena  hore  ke  tle  ke  kgone  ho  iptshwina  monateng,  a  njwetsa  hore  ke   lokela  ho  phuthuluha  ke  be  ke  itshepe.  

Dintho  tsa  rona  ra  di  etsa  butle-butle  re  iketlile,  re  kgaseletsa  ha  monate.  Ho  fihlella  re  utlwa  modumo  wa  dipikara  ho  tswa  tlase  mane,  ho  ne  ho  bonahala  eka  ho  se  ho  le  haufi  le  hore  ho  qalwe.  Karabo  o  ne  a  nkadimme  dieta  tsa  dikwaekwae,  empa  ka  hlolwa  ke  ho  tsetsepela  ka  tsona  fatshe.  Ho  fihlella  ke  nka  qeto  ya  hore  ke  di  behele  kwana  ke  ithwalle  dieta  tsa  ka  tse  ntsamaisang  ha  monate.  Nako  ya  ho  qala  e  ne  e  se  e  fehlile,  le  modumo  o  ne  o  ya  hodimo.  Ha  re  utlwa  modumo  oo  ra  tswa  re  potlakile  nna  le  Karabo.  Ha  re  hlahella  tlase  mane  ra  fumana  ho  se  ho  qaduwe,  e  le  letshwele  la  baithuti  ba  tantsha  ba  tshwere  dinwamaphodi.  

Ho  ne  ho  bonahala  eka  ho  tla  qalwa  ka  dibini  tsa  mmino  o  phodileng  wa  Jazz  le  Afro soul   Ha  e  le  tsane  tsa  dikupu  tse  dumang  di  sa  kgaotse  di  tla  bonwa  ka  kgitla  ya  bosiu.  Karabo  o  ne  a  rekile  jwala  boo  a  bo  nwang,  o  la  hla  a  itlhahanela  nako  e  sa  le  teng.  Ka  hobane  nna  ke  ne  ke  sa  tsebe  tatso  ya  jwala,  ke  ne  ke  se  ke  itheketse  senwamaphodi.  Re  ile  ra  dula  sekgutlwaneng,  ka  lebaka  la  ho  tlala  haholo,  ebile  batho  ba  ne  ba  hatana  direthe.  Re  sa  dutse  moo  re  mametse  mmino,  hwa  fihla  bahlankana  ba  babedi.  Ba  ile  ba  itsebisa  rona  ho  tloha  moo  ba  re  ba  kopa  ho  dula  mmoho  le  rona  moo  re  dutseng  teng.  E  ne  e  le  batho  ba  ikokobeditseng  haholo,  ba  kopa  ka  hlompho.  

Le  ha  ke  ne  ke  na  le  ditlhong  tsa  ho  dula  le  batho  beo  ke  sa  ba  tsebeng,  empa  ke  ile  ka  qetella  ke  dumetse.  Tseo  difahleho  ke  ne  ke  qala  ho  di  bona  mono  kampong  ya  sekolo,  di  ne  di  batla  di  le  ntjha  honna.  Empa  Karabo  yena  o  ne  a  bonahala  a  phuthuluhile,  hobane  o  ne  a  ntse  a  kgaseletsa  le  emong,  ebile  a  tantsha  le  yena.  Nna  ke  ne  ke  ntse  ke  hloka  botsitso,  ntho  tseo  di  ne  di  le  ntjha  ho  nna  kaofela.  Ke  ne   ke   sa  tsitsa  hohang.  Letswalo  le  tsamaya  le  nre  tse”  ka  sefubeng,  e  ne  eka  ke  lefatsheng  le  leng.  Ke  ne  ke  tshaba  le  ho  sheba  abuti  enwa  ya  dutseng  pelaka.  Ke  korobane  jwalo  ka  kgoho  e  tshwerweng  ke  mokoronyane,  ke  re  mang  le  mang  o  ne  a  iponela  hore  enwa  ke  ngwanana  wa  mahaeng.  Le  ha  Karabo  a  ne  a  kopa  hore  re  tantshe,  ke  ne  ke  hana.  

Ho  neng  ke  ho  etsa  e  ne  e  le  ho  sheba  batho  ba  tantshang  moo  ba  itshwina.  Tjhee,  ho  ne  ho  le  monate  e  le  ka  nnte.  Basadi, ke  bona  difahleho  tse  thabileng  feela.  Bao  batho  ba  ne  ba  thabile,  ba  tsamaya  ba  ikuka  ditshwantsho.  Ba  bang  ba  ikuka   ditshwantsho  le  di  bini  tseo  ba  di  ratang.  Nna ya  ka  ke  pudi  ka  hara  dikgomo.  Hobane  batho  ba  ne  ba  eme  ka  maoto  ba  tantsha,  e  le  nna  feela  ya  dutseng  fatshe.  Ke  ne  ke  se  ke  bona  eka  ke  mokgese,  ka  qetella  ke  nkile  qeto  ya  hore  ke  otle  tse  pedinyana  ho  tsena  tsa  Karabo,  mohlomong  ditlhong  le  letswalo  di  tla  sutha.  

Ke  ile  ka  bo  nanabela  ke  sa  kope  le  ho  bulelwa,  mohlankana  enwa  ya  dutseng  pelaka  a  qetella  a  ithaopa  ho  mpulela  bona.  Mmm”  ba  hla  ba  dumela  ho  theoha  qoqothong.  E  ne  e  le  majwala  a  na  a  tswekere.  Ya  ba  ke  bo  emelletse  ke  bo  kgaqa  jwalo  ka  metsi,  ke  lelekisane  le  tatso  ya  bona. Ka  mora  nako  e  se  kae,  ka  utlwa  le  moqoqo  ke  se  ke  na  le  ona.  Ke  ne  ke  se  ke  kgona  ho  kgaseletsa  le  mohlankana  enwa  ya  pelaka,  ebile  ke  tantsha  ke  homa  ka  hlooho  ke  dutse  fatshe.  Hobane  ke  ne  ke  so  be  le  sebete  sa  ho  ema  ka  hara  batho  ke  tantsha. 

